  Formáli

  Hér er lögð fram skýrsla verkefnisstjórnar um þróunarverkefnið Sveigjanlegt námumhverfi – persónubundin námsáætlun við Framhaldsskólann á Laugum. 

Hér er um að ræða áfangaskýrslu, þar sem farið yfir hvernig til tókst með fyrsta hluta þessa þriggja ára þróunarverkefnis, sem unnið hefur verið með öllum nemendum á 1. ári við Framhaldsskólann á Laugum veturinn 2006-2007.  Næsta haust munu allir nemendur skólans stunda sitt nám í hinu nýja námsumhverfi.

     Fyrir um ári sat ég ráðstefnu, þar sem mikilsvirtur enskur prófessor ræddi við stjórnendur íslenskra framhaldsskóla um skólaþróun og umhverfi framhaldsskólanáms gagnvart því þjóðfélagi sem við búum í, í dag.  Hann dró upp áhugaverða líkingu, sem hefur setið í mér síðan. Þar sagði hann að líkja mætti skólakerfinu við seglskútu, meðan samfélagið væri sem gufuknúið skip. Misræmið milli vinnuaðferða og námsefnis í skólunum og stöðugrar þróunar í atvinnulífi og samfélagi þjóða hins vestræna heims væri slíkt.  Hann benti á að það væri lífsspursmál að skólakerfið lagaði sig að þessum breytingum og stöðug þróun yrði að eiga sér stað í takt við það sem væri að gerast í þjóðfélaginu

     Með tilkomu almennrar námsbrautar við Framhaldsskólann á Laugum frá árinu 2000 hefur stöðugt verið unnið að því þróa og endurbæta námsumhverfið, með það í huga að örva nemendur og styrkja sjálfsmynd þeirra gagnvart námi. Þessir nemendur koma oft með slæma reynslu úr grunnskóla og hafa þá trú að þeir geti ekki lært.  Ástæður eru misjafnar, en þó má segja að upp úr standi að vinnuaðferðir og námsefni hefur ekki hentað þeim.  Seglskútuumhverfið hefur valdið mörgu strandi

   Ég get með stolti sagt að í Framhaldsskólanum á Laugum er öflugt og framsýnt starfsfólk, metnaðarfullt fyrir hönd skólans og nemenda hans og tilbúið til að leggja á sig þá miklu vinnu sem það krefst að vera víðsýnn og stuðla að sífelldri þróun.

     Þessi skýrsla er óræk sönnum um það.  Lögð hefur verið fram fagleg vinna, áhugi og einlægur vilji til þess að verkefnið yrði að veruleika,skólanum og nemendum til hagsbóta.  

      Ég vil sérstaklega þakka verkefnisstjórn, Arnóri Benónýssyni, Halli Birki Reynissyni og Jóhönnu Eydísi Þórarinsdóttur fyrir sjálfstæði, frumkvæði, útsjónarsemi og atorku í sinni vinnu.   Einnig vil ég þakka ráðgjafa þróunarverkefnisins, prófessor Ingvari Sigurgeirssyni, fyrir óbilandi trú á starfi okkar og stöðuga hvatningu.  Starfsfólki í menntamálaráðuneyti, sem hvatti eindregið til þess að farið yrði verkefnið, bæði með góðum orðum og styrk úr þróunarsjóði framhaldsskóla, nú í vor alls kr.1.250.000.- og í fyrravor  með kr. 500.000, þrátt fyrir að úthlutun úr sjóðnum væri lokið, þakka ég af einlægni.

